
Mae cyfres newydd o raglenni amgylcheddol yn trafod dyfodol y blaned wedi cychwyn ar S4C ond pryd welsoch chi erioed un rhaglen deledu yn trafod demograffeg a dyfodol y blaned yn yr un modd? Gyda 6.7 biliwn o bobl yn byw yn y byd heddiw, cynnydd o’r 2.5 biliwn yn 1950, onid y twf anhygoel ym mhoblogaeth y byd yw’r bygythiad fwyaf i ddyfodol y ddaear?
Term cymharol iawn yw ‘gorboblogi’ wrth gwrs. Ond wrth i’r Trydydd Byd fanteisio ar nifer o ddatblygiadau meddygol ac amaethyddol a fraenarwyd yn y Gorllewin, datblygiadau sydd wedi arwain at dwf poblogaeth anferth i wlad fel Nijeria o 37 miliwn yn 1961 i ryw 130 miliwn heddiw gyda chyfradd geni o 5 plentyn y fam, oni ddylid gofyn fel hyn? Petai’r modd wedi bod ganrif yn ôl gan wledydd y Gorllewin i weld cynnydd yn ein safon byw heb y cynnydd syfrdanol yn ein poblogaeth a fyddem ni wedi bod yn well o fanteisio arno? Hynny yw, pwy wrth ddarllen yr erthygl hon, na fyddai’n hapus (petai wedi bod yn bosib yn hanesyddol) i weld safon byw uchel heddiw ond fod poblogaeth Cymru dyweder yn ddwy yn hytrach nad thair miliwn, neu Brydain yn 35 miliwn yn hytrach na 60 miliwn? Os ydy’r Gorllewin wedi ei orboblogi yna ai doeth yw aros i boblogaeth y Trydydd byd ‘orboblogi’ hefyd - ai dyna a olygir gan ‘gyfartaledd’? Ers pryd gwnaeth dau ddrwg un da?

Mae gwlad ar ôl gwlad wedi methu neu wedi gwrthod dygymod â her y gyfradd geni. Methodd Cenia er enghraifft ddilyn polisïau ei hun ar leihau nifer ei genedigaethau. Canlyniad hyn yw bod poblogaeth y wlad wedi llamu o 2.9 miliwn i 37 miliwn ers 1928. Cafwyd cynnydd o’r 14 miliwn yn 1975 i 30 miliwn yn 1999 ac mae disgwyl iddo ddyblu eto. Cofiwch, nid yw’r cynnydd yma ar gefn chwyldro diwydiannol chwaith fel cafwyd yn y Gorllewin - mae GNP Cenia ond $34bn; mae GNP Africa gyfan i’r de o’r Sahara ond yr un peth â Gwlad Belg. Cafwyd cyfradd geni o 8 plentyn y fam o’r 1950au hyd at ganol yr 1980au ond mae cyfradd geni Cenia dal i sefyll ar ganran uchel iawn o ddeutu 5 plentyn y fam. Mae’r gyfradd uchaf yn y Rift Valley - ie, yr union ardal lle welwyd yr helynt gwaethaf wedi’r etholiad diweddar. Mae poblogaeth Pacistan hefyd wedi ffrwydro o 31 miliwn yn 1947, blwyddyn ei hannibyniaeth, i 132 miliwn yn 1995 gan lamu eto gan 30 miliwn i 162 miliwn yn 2006 ac mae’r gyfradd geni’n parhau i fod yn uchel yno - 4.0 plentyn y fam.
Mae twf poblogaeth anferth yn cyfrannu at  broblemau amgylcheddol, gwleidyddol ac, yn gynyddol, cynnu bwyd byd-eang. Mae strategaeth poblogaeth gynaliadwy ar y llaw arall yn mynd llaw yn llaw â chynyddu statws ac addysg merched, gwell iechyd ac economi. Byddai lleihad yn y gyfradd geni yn arbed nifer o broblemau yn y tymor byr. Bydd hefyd yn lleihau’r galw am ragor o dir yn enwedig mewn ardaloedd eco-ffiniol fel y Sahel a’r Dwyrain Canol - yr union ardaloedd lle ceir y twf mwyaf.
Yn yr hirdymor wrth gwrs, ein gobaith ni oll yw bod safon byw holl bobl y byd yn cynyddu ond gyda’r cynnydd hynny bydd cynnydd anochel yn lefel y llygredd. Gan fod lleihau poblogaeth yn bur anymarferol (neu’n annynol) mae unrhyw strategaeth ecolegol yn gorfod gweithio o’r lefel boblogaeth y mae’n ei hetifeddu. Po gynharaf felly mae modd cyrraedd poblogaeth gynaliadwy o 2.1 plentyn (yn y Gorllewin Datblygedig hefyd) yna'r hawsaf fydd hi i ddelio â newidiadau amgylcheddol.

Ond onid yw’n bryd i ni mynd i’r afael o ddifri ac yn onest â demograffeg a’r gyfradd geni? Gyda phoblogaeth China’n cynyddu gan ‘Gymru’, 3 miliwn person, pob pedwar mis (a hynny wedi’r polisi un plentyn enwog) yna bydd angen i ni brynu llawer iawn o fylbiau adnewyddol er mwyn lleihau effeithiau gordwymo’r atmosffer.  I nifer o bobl mae methiant cynyddol y mudiad gwyrdd ac elusen, ein gwleidyddion a’n cynhyrchwyr teledu i drafod demograffeg yn codi marc cwestiwn ar yr holl drafodaeth amgylcheddol. Wedi’r cyfan, dyw’r ffaith fod safiad yn amlwg ddim yn golygu ei fod yn anghywir – mae’n anodd gweld sut gellir cael amgylchedd gynaliadwy heb boblogaeth gynaliadwy.

